
Astudiaeth Achos Asesu a Chymhwystra

Julie a Steve Dolan − Rhan 1

Adnodd dysgu a datblygu ar gyfer gweithwyr gofal 
a chymorth uniongyrchol ar Ddeddf Gwasanaethau 
Cymdeithasol a Llesiant (Cymru) 2014




Astudiaeth Achos Gwasanaethau Oedolion a Gofalwr: Julie a Steve Dolan (Rhan 1)

Mae'r astudiaeth achos hon yn cefnogi ymarferwyr i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Yn y tymor hwy, bydd Llywodraeth Cymru yn cefnogi ADSS Cymru i ddatblygu un offeryn asesu, yn unol â System Gwybodaeth Gofal Gymunedol Cymru (WCCIS).Fe'i cynlluniwyd i'w ddefnyddio mewn unrhyw un o'r lleoliadau canlynol:

· I annog myfyrio unigol

· Sesiynau goruchwylio

· Sesiynau cefnogi cyfoedion

· Cyfarfodydd dysgu ar gyfer ymarfer

· Cyfarfodydd tîm

· Digwyddiadau hyfforddi a dysgu ffurfiol


I wneud y defnydd gorau o'r astudiaeth hon, cymerwch yr amser i ystyried y tri phwynt 'oedi a myfyrio' sy'n ymddangos yn y ddogfen.


I weld mwy o enghreifftiau o astudiaethau achos, cliciwch yma. I gael hyd i’r offeryn asesu a chymhwysedd cenedlaethol, cliciwch yma.


Cyn i chi ddechrau…
Dyma air i’ch atgoffa am y 4 amod o ran cymhwysedd:
i. Anghenion sy'n deillio o amgylchiadau'r person oherwydd - afiechyd corfforol neu feddyliol; oedran; anabledd; dibyniaeth ar alcohol neu gyffuriau neu amgylchiadau tebyg.

ii. Anghenion yn gysylltiedig â chanlyniadau a ddisgrifir yn y rheoliadau - hunan-ofal a threfniadau domestig; cyfathrebu; amddiffyn rhag camdriniaeth neu esgeulustod; cymryd rhan mewn gwaith, addysg, dysgu neu mewn gweithgareddau hamdden; perthnasoedd teuluol neu bersonol; ymwneud â pherthnasoedd cymdeithasol a'r gymuned; cyfrifoldebau gofalu sydd gan blentyn.

3. Nid yw person yn gallu bodloni eu hanghenion naill ai drostynt eu hunain, neu gyda gofal a chymorth gan eraill, neu drwy gymorth gan y gymuned.

4. Nid yw person yn gallu cyflawni un neu ragor o'u canlyniadau, oni bai bod yr awdurdod lleol yn darparu neu'n trefnu cynllun gofal a chymorth, neu'n darparu taliadau uniongyrchol i'r person i drefnu eu gofal a'u cefnogaeth eu hunain.

PWYSIG

Bydd llwybrau unigolyn i ofal a chymorth yn cael eu pennu gan drefniadau eich Awdurdod Lleol. Mae'r astudiaethau achos hyn yn cynorthwyo ymarferwyr i fynd ati'n gyson i gyflawni eu dyletswyddau i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Maent yn rhan o'r offeryn asesu a chymhwysedd cenedlaethol.


Mae penderfynu ynghylch cymhwysedd person yn rhywbeth sydd ar wahân i unrhyw asesiad ariannol y mae'n ofynnol i'r awdurdod lleol ei wneud ynghylch unrhyw gyfraniad posibl gan oedolyn am gost y gofal a'r cymorth a ddarperir. Mae'r Ddeddf yn atal awdurdodau lleol rhag codi tâl ar blentyn am y gofal a'r gefnogaeth y maent yn eu derbyn, neu am gymorth a roddir i blentyn sy'n ofalwr.
Rhaid i'r person deimlo ei fod yn bartner cyfartal yn ei berthynas â gweithwyr proffesiynol a gall wahodd rhywun o'i ddewis i'w gefnogi i gymryd rhan lawn a mynegi ei farn, ei ddymuniadau a'i deimladau. Gall ffrindiau, teulu neu rwydwaith cymorth ehangach ddarparu'r cymorth hwn. Mae Rhan 10 Cod Ymarfer (Eiriolaeth) Deddf Gwasanaethau Cymdeithasol a Lles (Cymru) 2014 yn pennu'r amgylchiadau y bydd rhaid i awdurdod lleol drefnu eiriolwr proffesiynol annibynnol i gynorthwyo'r person hwnnw.

Astudiaeth Achos Gwasanaethau Oedolion a Gofalwr: Julie a Steve Dolan (Rhan 1)

Medi 2017

Mae Steve, gŵr Julie, yn cysylltu â’r tîm Gwybodaeth, Cyngor a Chynhorthwy.

“Fy enw i yw Steve Dolan ac fe gysylltodd fy ngwraig â chi’r llynedd. Rhoddoch chi wybodaeth iddi am grwpiau lleol, gan ein bod ni newydd symud i fyw yma. Rydyn ni wedi bod yn brysur yn gofalu am ein dau ŵyr i helpu’n merch, fwy neu lai’n llawn amser yn ystod y gwyliau ysgol, ac un penwythnos y mis. Rydyn ni wrth ein bodd yn eu cael nhw i aros gyda ni, ac ni fuasai’n merch ni’n gallu gwneud ei swydd petawn ni ddim yn helpu. Weithiau, rydyn ni’n blino’n arw, yn enwedig Julie, gan mai hi’n sy’n coginio ac yn gofalu am y bechgyn.

Fy mhrif reswm dros gysylltu yw bod Julie ddim yn ymddangos fel hi’i hun yn ddiweddar. ‘Dyw hi ddim wedi dangos diddordeb yn yr ardd ac mae wedi dechrau prynu prydau parod; rhywbeth na fuasai byth wedi’i wneud ychydig o fisoedd yn ôl.   Dw i’n gwybod bod hyn yn ei phoeni, gan ei bod yn arfer mwynhau coginio.

Dw i wedi sylwi’n ddiweddar ei bod hi weithiau fel petai hi mewn byd arall a ddim yn canolbwyntio go iawn ar yr hyn mae’n ei wneud, yn enwedig pan fydd hi’n mynd allan ar ei phen ei hun. Mae ganddi ffôn symudol, ond ‘dyw hi ddim yn ei ddefnyddio. Y tro diwethaf iddi fy ffonio i, ‘doedd hi ddim yn gallu cofio pam yr oedd hi wedi ffonio ac fe ddywedodd hi nad oedd hi’n gwybod ble’r oedd hi.  Yn ffodus, aeth hi i’r siop leol ac roedden nhw’n ei ‘nabod hi, ac fe ffonion nhw fi.

Dw i wedi stopio chwarae gymaint o golff ag o’n i’n arfer oherwydd dw i’n poeni amdani a dw i ddim yn hoffi ei gadael ar ei phen ei hun am ormod o amser.  O’n i’n arfer mwynhau’r ymarfer corff a chael diod gyda’r bois dw i wedi’u cyfarfod yn y tŷ clwb. Dw i’n dechrau dihuno yng nghanol y nos yn poeni beth sy’n mynd i ddigwydd yn y dyfodol.

Mae gan ein hwyrion lawer o egni ac mae’n teimlo nad ydyn ni’n gallu cadw i fyny gyda nhw fel yr o’n ni’n arfer. Roeddwn i am weld pa weithgareddau sydd wedi cael eu cynllunio i blant dros wyliau’r Pasg, gan y byddan nhw’n aros gyda ni am y pythefnos nesaf a dw i ddim yn siŵr a fydd Julie yn ymdopi am y cyfnod cyfan. A oes unrhyw help arall allwn ni ei gael i ofalu amdanyn nhw?”

Rheswm dros ymyrryd:

Hunangyfeiriad am wybodaeth a chyngor i ofalu am yr wyrion dros wyliau’r Pasg.

Bydd angen i’r gweithiwr proffesiynol perthnasol gael y sgwrs “beth sy’n bwysig” gyda Julie a Steve.

Data Craidd Gofynnol Cenedlaethol wedi’i gwblhau gan gynnwys y canlynol:

1. Ystyried gallu meddyliol, trefniadau Diogelu Rhag Colli Rhyddid ac eiriolaeth

2. Materion diogelu

3. Cynnig y Gymraeg yn weithgar

1. Munud i feddwl

Cyn edrych ar Asesu Anghenion, sut fyddech chi’n adnabod ‘beth sy’n bwysig’ i’r unigolyn yn y sefyllfa hon? 

Beth sy’n helpu’r unigolyn a beth sy’n atal yr unigolyn rhag cyflawni’r canlyniadau llesiant?

Asesu anghenion

“Beth sy’n bwysig” i Julie a Steve?

1. Amgylchiadau personol:

Symudodd Julie a Steve i’r ardal o Gaerloyw wedi i Steve ymddeol ym mis Chwefror 2016 i fod yn agosach at eu merch. Mae ganddi ddau fab ac mae wedi ysgaru’n ddiweddar. Mae Julie a Steve yn rhoi llawer o gymorth gyda gofal yr wyrion. Maen nhw’n awyddus i barhau gyda’r trefniant hwn gan eu bod yn mwynhau bod yn rhan o fywyd y bechgyn. Mae hefyd yn galluogi eu merch i gael saib ac yn darparu gofal plant gwerthfawr, sy’n ei helpu’n ariannol. Mae gan y pâr fab, Matthew, sydd newydd briodi, ond sy’n byw yn Birmingham.

Mae Julie’n mwynhau coginio, cerdded, garddio ac roedd hi’n arfer gwirfoddoli mewn hosbis cyn iddyn nhw symud.  Yn ddiweddar, nid yw Julie wedi bod yn teimlo’n iach ond mae’n dweud “mae fel petai’r ddau ohonon ni’n arafu ychydig”. Mae Steve yn mwynhau chwaraeon, yn enwedig golff, ac mae ganddo grŵp da o ffrindiau yn y clwb golff lleol.

Cadarnhaodd Steve ei fod yn poeni am Julie a’i fod yn mynd i siarad â’r Meddyg Teulu gan nad yw hi fel hi’i hun yn ddiweddar ac “nid yw’n dangos diddordeb mewn pethau rwy’n gwybod ei bod yn eu mwynhau”. Nawr mae’n cyfyngu’r amser mae’n ei gadael hi ar ei phen ei hun ac nid yw’n chwarae golff gymaint.

Mewnbwn gan weithwyr proffesiynol eraill?

Nid ydyn nhw’n cael unrhyw gefnogaeth gan wasanaethau eraill ar hyn o bryd.

2. Canlyniadau personol:

	Canlyniadau i Julie


	Canlyniadau llesiant cenedlaethol



	· Rydw i am barhau i wneud y pethau rwy’n mwynhau eu gwneud, fel coginio a garddio a cherdded.

· Rydw i am barhau i ofalu am yr wyrion.

· Rydw i am i Steve beidio â phoeni amdana i.


	· Rwy’n hapus ac yn gwneud pethau sy’n fy ngwneud yn hapus.

· Rwy’n cyfrannu at berthnasoedd diogel ac iach ac yn eu mwynhau/Rwy’n perthyn.
· Rwy’n ddiogel rhag camdriniaeth ac esgeulustod.



	Canlyniadau i Steve


	Canlyniadau llesiant cenedlaethol



	· Rydw i am i Julie fod yn ddiogel

· Rydw i eisiau rhywfaint o amser i ffwrdd i chwarae golff a chael diod gyda fy ffrindiau
	· Caf gymorth i amddiffyn y bobl sy’n bwysig i mi rhag camdriniaeth ac esgeulustod.

· Rwy’n cyfrannu at fy mywyd cymdeithasol a gallaf fod gyda’r bobl a ddewisaf.




3. Cryfderau:

· Mae Julie’n falch o’i gallu fel gwraig, mam a mam-gu. Gall goginio ac mae wrth ei bodd â’i gardd. Mae ganddi agwedd ofalgar at fywyd ac mae’n cael pleser o helpu pobl eraill. Mae’n fedrus ac yn benderfynol o ymdopi’r gorau y gall hi. Er enghraifft, mae’n defnyddio rhestrau, llyfr nodiadau a nodiadau Post-it i’w hatgoffa.

· Mae gan Steve lawer o gryfderau hefyd; mae’n gymdeithasgar ac yn gefnogol tuag at ei wraig ac yn poeni’n arw am ei hiechyd. Mae’n benderfynol o ofalu am ei wraig a pharhau i gefnogi’i ferch trwy ofalu am yr wyrion.

· Mae Julie a Steve yn byw mewn cymuned wledig, ble mae’r siop leol a’r dafarn yn gyfeillgar iawn, yn gefnogol ac yn hybu gweithgareddau cymunedol a gwybodaeth.
4. Rhwystrau:

•
Nid yw Julie a Steve yn gwybod pa gymorth sydd ar gael iddyn nhw i ofalu am eu hwyrion yn yr ardal leol.

•
Mae’n ymddangos bod Julie’n cael trafferth cofio. Mae hyn yn ei hatal rhag gallu gwneud y pethau mae’n eu mwynhau. Nid yw’n gyfarwydd â’r ardal leol ac, felly, ni allai fynd am dro ar ei phen ei hun.

•
Mae Julie a Steve yn byw yng nghefn gwlad ac mae’r unig adnoddau i blant ifancach bum milltir i ffwrdd. Byddai angen iddynt yrru’r plant i unrhyw glybiau gwyliau neu weithgareddau gan nad oes gwasanaeth bws cyfleus.

5. Risgiau (i gynnwys mewnbwn gan weithwyr proffesiynol eraill):

Ffocws y drafodaeth gyda Julie a Steve oedd eu ffordd o fyw a sut maen nhw’n teimlo’n llai egnïol. Wrth iddyn nhw fynd yn hŷn, mae’r ddau’n credu bod hyn yn anochel ac nid ydynt yn teimlo’i fod yn eu cyfyngu wrth iddynt wneud y pethau maen nhw’n mwynhau eu gwneud. Maen nhw’n gofalu am yr wyrion yn rheolaidd, a gallant gynllunio ar gyfer hyn. Ar hyn o bryd, mae Julie a Steve yn cytuno nad oes unrhyw risgiau o ganlyniad i’r gweithgareddau hyn.

Am fod Julie’n anghofio pethau, mae’n cymryd mwy o amser iddi wneud y pethau yr oedd hi’n arfer eu cymryd yn ganiataol, fel coginio, glanhau, garddio a gallu mynd am dro ar ei phen ei hun. Nid yw’n gweld hyn fel problem benodol. Ar hyn o bryd, mae Julie a Steve yn teimlo bod risg isel i’r gweithgarwch hwn, ac felly bod angen ei reoli mewn ffordd bositif.

Yn ôl Steve, mae gallu Julie i gofio pethau’n dirywio oherwydd mae’n anghofio ble mae hi pan fydd hi’n mynd allan weithiau, ac mae hyn yn dechrau ei boeni. Mae’n cyfaddef nad yw hyn wedi digwydd yn aml, ond mae’n rhywbeth sydd ar ei feddwl ar hyn o bryd. Teimla Steve fod risg isel i gymedrol i’r gweithgaredd hwn oherwydd cymorth y gymuned leol. Mae’n poeni beth allai ddigwydd yn y dyfodol a sut allai eu bywydau newid. Mae eisiau cefnogi Julie a gofalu amdani yn y ffordd orau posib.

2. Munud i feddwl

Cyn edrych ar Ddadansoddiad yr Aseswr, meddyliwch pa wasanaethau awdurdod lleol, anstatudol eraill fyddai’n helpu’r unigolyn i gyflawni eu canlyniadau llesiant? 

Sut fyddech chi’n eu helpu i gyflawni eu canlyniadau llesiant?

Dadansoddiad yr aseswr

Trosolwg

Mae Julie’n sylweddoli bod angen iddi ddefnyddio strategaethau i’w helpu i gofio pethau, er mwyn iddi allu parhau i fwynhau gweithgareddau fel garddio, coginio a gweld ei hwyrion. Mae am wneud y pethau hyn heb i Steve boeni amdani.
Mae Steve yn teimlo’i fod yn bwysig iawn parhau yn ei rôl o gefnogi Julie. Mae’n gweld hyn fel rhan o’i gyfrifoldeb fel gŵr, yn hytrach na gofalwr. Sylweddola ei fod yn bwysig gofalu am ei iechyd a chael amser i ymlacio ar ei ben ei hun neu gyda’i ffrindiau’n chwarae golff. Roedd hefyd yn poeni beth allai’r dyfodol ei olygu iddyn nhw. Cred y gallai cyngor gan ei Feddyg Teulu fod yn ddefnyddiol.  Mae’n teimlo bod y dafarn leol a pherchennog y siop leol yn gefnogol ac yn gymwynasgar iawn, gan roi gwybodaeth iddo am wahanol grwpiau a “chadw llygad” ar Julie pan fyddan nhw’n ei gweld hi allan am dro ar ei phen ei hun.

Serch hynny, mae Steve wedi dechrau poeni mwy am Julie ac mae’n ymwybodol o effaith hyn arno ef. Mae’n poeni efallai na fyddan nhw’n gallu parhau i ofalu am eu hwyrion, ac mae hyn yn bwysig iddyn nhw oherwydd mae’n golygu bod ei ferch yn cael cymorth ymarferol, emosiynol ac ariannol.

Wrth drafod gyda Steve sut allai’r gwasanaethau cymdeithasol a gweithwyr proffesiynol eraill helpu, dywedodd ei fod angen gwybodaeth er mwyn cyfeirio ati yn y dyfodol, er mwyn iddo allu meddwl a phenderfynu pan fyddai angen. Trafodwyd gwybodaeth am y math o ofal allai fod o gymorth yn y dyfodol; rhoddwyd gwybodaeth am gynlluniau gofal a chymorth a’r gwasanaethau a ddarperir fel gofal cartref, gofal dydd a gofal preswyl a gofal byr dymor a pharhaol. Teimlai Steve nad dyma fyddai ef na Julie ei eisiau ac esboniwyd cymorth trwy daliad uniongyrchol hefyd. Roedd costau ariannol hefyd yn bwysig i Steve a thrafodwyd manylion trefniadau talu’r gwasanaethau cymdeithasol hefyd. Yn olaf, rhoddwyd manylion cyswllt a phwysleisiwyd y gallai Steve gysylltu ar unrhyw adeg yn y dyfodol am wybodaeth bellach neu petai ei amgylchiadau ef neu Julie’n newid.

Yn y dadansoddiad canlynol, nodir pam mae anghenion Julie a Steve yn bodloni’r meini prawf cymhwystra i gael cymorth, a gofal a chymorth gan yr awdurdod lleol, a sut. Mae’r pedwar pwynt a restrir dan bob angen yn dilyn y pedwar cam ar gyfer penderfynu ar gymhwystra, fel y nodir yn y rheoliadau.

Adnabod anghenion a phenderfynu ar gymhwystra

1. Ar hyn o bryd, ni nodwyd unrhyw anghenion corfforol na meddyliol ar gyfer Julie a Steve.

i)
Ni nodwyd unrhyw anghenion corfforol na meddyliol ar gyfer Julie a Steve ar hyn o bryd.

ii)
Maen nhw wedi ymddeol yn ddiweddar ac yn gymharol ffit ac iach, ac nid oes angen unrhyw help gyda gofal personol nac arferion domestig ar hyn o bryd.

iii)
Gall Julie a Steve fodloni eu hanghenion ar hyn o bryd a dim ond gwybodaeth am wasanaethau lleol sydd ei hangen i’w helpu i wneud eu penderfyniadau.

Ar hyn o bryd, nid yw anghenion Julie a Steve yn gymwys i gael cynllun gofal a chymorth gan yr awdurdod lleol. Gellir bodloni eu hanghenion trwy roi gwybodaeth am wasanaethau lleol a sut i gael help os fydd ei angen yn y dyfodol.

3. Munud i feddwl

1. Sut mae’r canlyniadau llesiant yn cyfateb i’r rhai yr ydych chi wedi’u nodi?

2. A yw’r penderfyniad ar gymhwystra a roddwyd yn yr astudiaeth achos yn cyd-fynd â’ch barn chi ar yr achos?

3. Beth ydych chi wedi’i ddysgu am nodi canlyniadau llesiant a chymhwyso’r meini prawf cymhwystra? Beth efallai y byddech chi’n ei wneud yn wahanol oherwydd yr astudiaeth achos hon?
#DeallyDdeddf

